
 Тема: Фаҗигале шәхеснең өмет хисләре

(И.Салаховның “Колыма хикәяләре” әсәре буенча)  
     Максат: 1)  И.Салаховның “Колыма хикәяләре” роман-хроникасында шәхес фаҗигасенең ачылу үзенчәлекләре; 
              2) әсәрдә өмет, ышаныч сүзләренең мәгънәсен билгеләү;  
              3) кешелеклелек хисләре тәрбияләү.
     Җиһазлау: И.Салаховның портреты, әсәрләре, аның турында язылган мәкаләләр, плакат.
      Салахов И. Колыма хикәяләре. Фаҗига-хроника /И.Салахов. – Казан: Тат. кит. нәшр., 1989. – 256 б.
     Файдаланган әдәбият: 
1.Әдәбият белеме сүзлеге /Төз. А.Г.Әхмәдуллин. – Казан: Таткитнәшр., 238 б. 
2. Татар теленең аңлатмалы сүзлеге. Өч томда. Т.3. – Казан: Тат. кит. нәшр., 1981. – 832 б.
     Укыту методлары: аңлату – күрсәтү, сөйләү, өлешчә эзләнү.

     Укыту алымнары: үткән дәресне кабатлау,  телдән җавап бирү, китап белән эшләү,  
     Дәреснең төре: катнаш.

Дәрес планы

I. Актуальләштерү (8 мин.):

1) үткән дәрес темасын үзләштерү дәрәҗәсен тикшерү (4 мин.);

2) репрессия, шәхес культы сүзләренең мәгънәсен искә төшерү (2 мин.);

3) нәтиҗәләр (2 мин.).

II. Яңа материалны аңлату (12 мин.): 
1) сөйләү (4 мин.);

2) чыгыш (5 мин.)

2)  сорауларга җавап бирү (3 мин.)
III. Белем һәм күнекмәләрне ныгыту (18 мин.):
1)  китап белән эш ( 10 мин.);

2)  сорауларга җавап бирү (8 мин.)
IV. Өйгә эш (2 мин.):

1) И.Салаховның иректәге тормышы һәм әсәрнең язылу тарихы турында өйрәнергә. “Фаҗигале шәхеснең өмет хисләре” дигән темага инша язарга әзерләнергә.
V. Дәрескә йомгак (5 мин.): 
1) сорау бирү – җавап алу (4 мин.);

2) билгеләр кую (1 мин.).

Дәрес барышы
I. 1.Укытучы: Укучылар, үткән дәрестә өйрәнгән теманы искә төшерәбез. Кем җавап бирә? 
      Укучы: Шәхес культы корбаннарының әдәби әсәрләрдә чагылышы дигән теманы өйрәндек.

      Укытучы: Әйдәгез, узган материалны кабатлап алыйк. Шәхес культы, яисә репрессия сүзләренең мәгънәләре нәрсәне аңлата?  
     Укучы:  Репрессия – җәза бирү, бастыру, кысу чарасы, җәзалау эше. Шәхес культы – җәмгыятьтә аерым шәхесләрне идеаллаштыру, аңа табыну, сыгыну дигән мәгънәне аңлата. 
     Укытучы: Әлеге сүзләр кем исеме белән бәйле рәвештә тарихка кереп калды?  
     Укучы: Әлеге сүзләр тарихта Сталин исеме белән бәйләнешле.  
     Укытучы: Ә язучылар һәм аларның әсәрләре белән бу сүзләр арасында нинди бәйләнеш бар? 
     Укучы: Тарихтан билгеле булганча, 30 нчы елларда илдәге кешеләрне бернинди сәбәпсезгә кулга алулар һәм төрмәгә утыртулыр, җәзалау, үтерүләр башлана. Әлеге дулкын 50 нче елларда тагын кабатлана. Анда 30 нчы елларда төрмәдән исән кайтканнарны кабат кулга алулар дәвам итә. Кайбер мәгълүматлар буенча 1939 нчы елның беренче январенда сталин лагерьларында бер миллионнан артык тоткын булган. Алар арасында язучылар, зыялылар, җитәкчеләр белән бергә 70 яшьлек әби-бабайлар да, ир-егетләр дә, сылу кызлар, балалар да газаплана.  
     Укытучы: Халык һәм шәхси ирек өчен үзләрен кызганмыйча көрәшүчеләрең гомерләрен тоткынлыкта уздырулары әдәбиятны да читләтеп үтми. Төрмә, тоткынлык темасына карата төрле жанрда иҗат ителгән күп санлы әдәби әсәрләр дөнья күрә.
     (Укытучы укучыларны күргәзмәдәге китаплар белән таныштыра)

     Әлеге әсәрләрдә коммунистик режимга ачу, нәфрәт, төрмәләрдәге сәяси тоткыннарны җәзалауның түбәнлеге патша хөкүмәте вакытындагы төрмәләрнең җәзалау ысулы белән чагыштырганда күпкә катырак булуы ассызыклана. Идеология корбаннарының хокуксызлыгы, кешене ирегеннән бернинди сзбәпсез аеру, шәхес иреген чикләү күңелне телгәли торган эпизодлар аша сурәтләнә. Әсәрләрдә яшәп килә торган системаның милләтне юкка чыгарырга этәрә торган гамәлләре көзгедәге кебек чагылыш таба.

     Яман шәхес культы фаш ителгән, ягъни тоталитар системага беренче удар ясалган 1956 нчы елдан соң илдә беркадәр демократик үзгәрешләр хасил булды. Бу чорда татар әдәбиятында да җанлану башланды. 20-30 нчы елларда “халык дошманнары” дип тамгаланып, тыелган язучыларның әсәрләре укучыларга кайтарылды. Шуларның кайберләрен искә төшерик әле.  
     Укучы: Г.Ибраһимов, К.Тинчурин, Г.Нигъмәти, Ф.Бурнаш, Ш.Усманов кебек дистәләрчә талант ияләре иҗат иткән хәзинә әдәбиятны һәм сәнгатьне баетты. Х.Туфан, И.Салахов, М.Бөдәйли, А.Гыйләҗев, Г.Тавлин кебек төрмәләрдә һәм сөргеннәрдә исән калганнар, туган илләренә кайтып, иркенәеп яңадан иҗат эшенә керештеләр.  
     Укытучы: Лагерь тормышын яктырткан, ләкин озак еллар дәвамында төрле сәбәпләр аркасында бастырылмаган документаль характердагы әсәрләрдән, Г.Тавлинның “Афәт” роман-хроникасы, А.Гыйләҗевның “Йәгез, бер дога!” роман-хатирәсе белән беррәттән, И.Салаховның “Колыма хикәяләре” роман-хроникасы да укучыларда зур кызыксыну уята.

     Бүген без сезнең белән И.Салаховның “Колыма хикәяләре” роман-хроникасында шәхес иреген кысу алымнарының төрләре, рәнҗетелгәннәрнең күңел яралары, өмет-ышанычлары белән танышырбыз. И.Салахов үзе тоткынлыкта булган аның “Колыма хикәяләре” әсәре дә шундагы фаҗигане чагылдыра.
     II. Тактага плакат эленгән. Анда түбәндәге сүзләр язылган:

     “Бу талантлы язучының иҗаты турында уйлаганда, озак вакытлар авыр ташлар белән бөялеп, торганнан соң ниһаять юлы ачылып, ургылып ага башлаган чишмә күз алдына килә”. Сәрвәр Әдһәмова.                  
     Укытучы: Укучылар (плакатка күрсәтә), әлеге сүзләрне игътибар белән укып чыгыйк әле. (Башта укучылар эчтән укыйлар). Әйдәгез, интонация белән кычкырып укыйк.

     Укучы: (укый)

     Укытучы: Әлеге сүзләрне Сәрвәр Әдһәмова кемгә карата әйтә? 
     Укучы: Сәрвәр Әдһәмова әйткән әлеге сүзләр Ибраһим Салахов турында.  
     Укытучы: Сәрвәр Әдһәмова кем ул?   

     Укучы: Сәрвәр Әдһәмова да Ибраһим Салахов белән бергә тоткынлыкта була.
     Укытучы: Әйе, Сәрвәр Әдһәмова турында алга таба тагын тукталырбыз. Ниө өчен бу талантлы язучының иҗаты озак вакытлар ташлар белән бөялеп тора, шуныачыклау максатыннан, Ибраһим Салахов белән якыннанрак танышыйк. Язучы турындагы мәгълүматлар белән берничә укучы алдан ук әзерләнеп килде. Шуларны тыңлап үтик. 
     Укучы: Кайчандыр язучы теләге көчле булып, дәртләнеп, “Мәхәббәт һәм өмет” романын яза башлагач, романның баш герое политрук Гыйльфанов язмышын ышандырырлык итеп сурәтләү өчен Ибраһимга тиешле материаллар җитми. Үз гомерендә төрмә, камера, карцер, сорау алу, надзиратель, тикшерүче дигәннәрне күрмәгән язучы Печән базарына барып, берәр вак-төяк урлап тотылырга да төрмәгә эләгергә дип, план корып йөргән чагында кулга алына. Сталинның мәкерле планын белмичә, шәхси тормышында кайнаган беркатлы егет: “Көтмәгәндә ходай үзе төрмә капкаларын ачты бит әле. Тик менә төрмәгә кертмичә кайтарып җибәрмәсәләр генә ярар иде (бар план җимерелә бит), роман бетмичә ярты юлда калачак”, - дип уйлый. Аяныч ки, мондый хыялый теләге өчен аңа бик күп итеп, сәламәтлеге, язмышы, яшьлеге белән түләргә туры килә. Нәтиҗәдә, Политрук Гыйльфанов урынына төп герой роленә үзен куйган, өмет хисе ташып торган “Колыма хикәяләре” фаҗига-хроникасы туа.
     Укытучы: Рәхмәт. Сораулар бармы? Алдагы укучы дәвам итә. 
     Укучы: 1927 нче елда 16 яшьтә чагында – балачактан яшүсмерлеккә аяк атлаган гүзәл бер чорда ул “томаннарга төренер яшьлек” турында түбәндәге шигырь юлларын иҗат итә: (тактадагы плакатка игътибар бирелә)

               Яшьлек, күксел таулар төсле

               Киткән саен матур, ягымлы

               Томаннарга төренер яшьлегемне

               Мин онытмам кайнар чагымны...

     Булачак язучының күңеле сизгер булып чыга, аның яшьлеге томаннарга төренеп, еракта, Колыма лагерьларында адашып кала. Заяга узарга тиеш булмаган, канатлы һәм ялкынлы яшьлекнең фаҗигале юллары, тоткынлыктан котылгач языласы һәм шактый еллар узгач кына дөнья күрәчәк әсәрләренең тукымасына салына.  
     Укытучы: Рәхмәт. Сорауар булмаса, алдагы укучы “Колыма хикәяләре” әсәре турындагы фикерләр белән таныштыра.
     Укучы: И.Салаховның “Колыма хикәяләре” башта 1988 нче елда “Казан утлары” журналында “Тайгак кичү” исеме белән басылып чыга. Әлеге әсәргә карата республика газеталарында рус һәм татар телләрендә күләмле мәкаләләр басылса да, татар әдәбияты беркадәр вакыт фаҗига-хроникага битарафлык күрсәтә. А.Гыйләҗев әсәргә югары бәя биреп, “Җан авазы” мәкаләсендә: “Эчтәлеге белән гаять үзенчәлекле, документаль төгәллек белән язылган бу әсәр – Сталин чорының роман-хроникасы да, илебез халыкларының тирән фаҗигасе дә ул. Шуның белән бергә, бик күп миллионнар арасыннан могҗиза белән исән калган Ибраһим ага Салаховның җан авазы да”, - дип язды.
     Укытучы: Рәхмәт. Тәнкыйть әсәрне хуплый һәм аны, Г.Ахунов сүзләре белән әйткәндә, “шәхес культы корбаннарына куелган һәйкәл”, дип бәяләде. Әсәр уңаеннан, И.Салаховка меңләгән җылы сүзләр, сораулар, фикерләр  ишетергә туры килә. Ул чорда исән калган әдипләр лагерь тормышы турында язу түгел, исләренә төшерергә дә, сөйләргә дә куркалар. Башкалар кебек үк, И.Салахов та курка, шулай да, кешелек җәмгыятен афәттән саклап калу теләге, рухи сафлык хисе әдипне күргәннәрен язарга этәрә.

     Төрмә башлыкларының җәберләүләре, мәсхәрәләүләре дә И.Салаховның гына түгел, миллионлаган башка тоткыннарның да яшәү теләген сүндерә алмый. Киләчәккә өмете, ышанычы булганнар “җәһәннәм уты”н кичеп, туган якларына исән килеш әйләнеп кайту бәхетенә ирешә. Тираннарның, залимнарның да явызлыгын җиңәргә ярдәм итә торган өмет, ышаныч кебек сүзләргә әсәрдә аеруча тирән мәгънә бирелә. Әлеге сүзләрнең мәгънәсен ачыклыйк әле. 
     Укучы: “Татар теленең аңлатмалы сүзлеге”ндә өмет сүзенең мәгънәсе болай аңлатыла: “Берәр теләгән нәрсәнең киләчәктә булуына ышанып, аны көтү хәле; ышаныч, хыял. Нинди дә булса яхшылык, файда көтелгән нәрсә; ышаныч баглаган кеше”. Ышаныч сүзенең мәгънәсе дә шуңа охшаш: “Берәр нәрсәгә, нәрсәнең дә булса тормышка ашуына шикләнмәү хәле. Теләгән, уйлаган нәрсәнең тормышка ашу мөмкинлеген ышанып көтү хәле; өмет”.  
     III. Укытучы: Хәзер укучылар язучының өмет хисен чагылдырганда иҗат иткән күңел кичерешләрен мисаллар ярдәмендә ачыкларбыз.  
    (Укучылар алдында И.Салаховның “Колыма хикәяләре” әсәре).

     Укытучы: Беркөнне һава алырга чыккач, очраклы рәвештә генә ул Кави Нәҗминең хатыны Сәрвәр Әдһәмованың: “Ибраһим өметеңне өзмә! Бу караңгы төн мәңге булмас”, дигән сүзләрен ишетеп кала. Сәрвәр Әдһәмова нәрсәне караңгы төн дип атый?
     Укучы: Сәрвәр Әдһәмова илдә барган вакыйгаларның явызлыгын, авырлыгын, кешегә яшәргә мөмкинлекләр булмавын караңгы төн дип атый. Караңгы төндә кеше бернинди дә эш башкара алмаган кебек, ул чорда да кешенең яшәве туктала. 
     Укытучы: 1939 ел туар алдыннан Пләтән төрмәсендә дә тоткыннарның күңеле җилкенә. Шул өзекне укып үтик әле.  

     Укучы: “Кем белә, 1939 ел кинәт, өр-яңа, якты, сөенечле ел булыр. Бәлкем, иптәш Сталин Яңа ел котлавында: “Безнең илдә нахакка төрмәдә утыручылар булырга тиеш түгел! Тикшерегез! – дияр, һәм, 1939 елда барча гаепсез мәхбүсләр иреккә чыгарлар. Ниһаять, хакыйкать өстенлек алыр, явызлык, ялган ялалар җимерелер”, - дип ышаналар алар.          
     Укытучы: Әлеге өзектә тоткыннарның нинди ялгышы ачыла? 
     Укучы: Тоткыннар бу хәлләрне Сталин белми, ул белсә, безне иреккә чыгарыр иде дип ялгышалар. 

     Укытучы: Әлеге ялгышлык алар өчен зыянлымы, әллә киресенчә, исән калуларына сәбәп буламы?         

     Укучы: Әлеге ялгышлык тоткыннарның исән калуларына ярдәм итә. Алар күңелендә бар нәрсә дә әлегә сүрелмәгән була. Шушы ышаныч, өмет белән алар алдагы көнне көтеп алалар. Әгәр кешенең күңелендә ышаныч хисе сүрелә икән, ул яшәүдән туктый дигән сүз. 
     Укытучы: Дөрес, укучылар. Бары шушы өмет кенә аларга исән калырга ярдәм итә. Әгәр дә тоткыннар бу мәшхәрне Сталин үзе җитәкләгәнне белсәләр, моннан берничек тә исән килеш котыла алмаячакларын белерләр һәм рухи яктан бирешүләре аларның үлеменә китерер иде. Шушындый ышаныч, өмет хисләре турында тагын өстәмәләр бармы? Әйдәгез, дәвам итәбез. 
     Укучы: Ышанычның иң зур корал булуы турында И.Салахов аерым мәкаләләрендә дә билгеләп үтә. Шуларның берсендә ул болай дип яза: “Сталин килер, дип ышана идек без. Аннары... мин Аллага сыгына башладым. Хәтерлим, башта Тобольски төрмәсендә утырдым. Тәрәзәсез-нисез 96 нчы камера. Шунда башта ел ярым тоттылар. Көн белән төннең алмашынганын да аерып булмый. Бик авыр икән шуны белмәү дә. Акылдан шашарга мөмкин. Күпләр шулай зиһенен дә җуйды. Мин дә соң чиккә килеп җиткән идем инде. Ләкин шунда көн саен биш вакыт намаз укый башладым. Рухымны шулай сакладым, Ходайдан көч алдым”.   
     Укытучы: Язучы Ходайга булган ышанычның барысыннан да көчле икәнен искәртә. Шуның ярдәмендә иң авыр сынау вакытында да ул зиһенен саклап кала. 
     Җебеп төшәргә, үләргә ярамый, 1939 елда Тубыл төрмәсендә надзиратель башка камерага күчү турында әйткәч тә, алар “сөенә - кабына. Кем белә, яңа төрмәдә бәлки тормышыбыз да яңача – җайлырак китәр”, - дигән башка өмет туа. Әйтерсең капма-каршылыклар законының көче сынала, чираттагы көтү дә уңышсыз булып чыга. Шул өзекне укып китик әле.

     Укучы: “Әмма... Әмма кышын ашыгыч салынган яңа корпусның тар тимер баскычларыннан күтәрелеп, әле цементы да кибеп җитмәгән, тар, ярым караңгы коридорыннан узгач, ике яктан тезелеп киткән камераларның авыр тимер ишеген ачып, бусагасыннан атлауга, бар өметләр челпәрәмә килде”.  
     Укытучы: Әлеге өзектә нәрсә күзәтелә? 
     Укучы: Әлеге өзек аша без, тоткыннарның өметләре һәр очракта да акланмавын һәм шартларның тагын да авырлаша баруын күрәбез. 
     Укытучы: Әйе, тоткыннар язмышы тагын да кырыслана бара. Аларны түзә алмаслык яңадан-яңа авырлыклар көтә. Башка тоткыннар кебек үк, И.Салахов та һәрбер яңалыкны яхшыга юрый, кичекмәстән иреккә чыгуына өметләнә. Иреккә чыгу теләгенең көчле булуын тасвирлаган урынны әсәрдән укып күрсәтик. 
     Укучы: “Тимер ишекнең фортачкасын шакыдым, коридордагы надзиратель “күз”не ачып карады да, кулымдагы папиросны күргәч, ни гаҗәп, бер дә ачуланмыйча йозакны, ишекне ачты һәм шырпы сызды. Бу да – беренче тапкыр. Әче тәмле зәңгәр төтенне суырган саен җаным рәхәтләнә, башым әйләнә. Нинди рәхәт! Кайгы дигәннең әсәре дә калмады. Мөгаен, мине иреккә чыгарырга әзерлиләрдер”, - дип уйлый.

     Укытучы: Тоткыннарның һәрбер өмет-ышанычы хыянәт, җәза белән тәмамланган кебек, И.Салаховның әлеге өмете дә үзенә өч битле гаепләү акты “тагу” белән чикләнә. Укый башлауга студентның чәчләре үрә тора, анда нәрсәләр хәбәр ителә? Шул өзекне укып үтик. 
     Укучы: “Контрреволюцион милләтче оешманың актив члены. Оешма совет хөкүмәтен җимереп, Бөек Туран дәүләте төзергә әзерлек алып барган. Мәкерле максатларына ирешү өчен бу явыз милләтчеләр партия җитәкчеләрен, беренче чиратта, иптәш Сталинны юк итәргә план корганнар. Шушы явыз ниятне тормышка ашыру юлында оешманың актив әгъзасы Салахов Ибраһим Низамович яшь язучылар, студентлар арасында контрреволюцион үгет җәелдергән”. 
     Укытучы: Әлеге өзектә нәрсә ачыклана? 
     Укучы: Әлеге өзектә бу эштә Сталинның да катнашы барлыгы ачыклана. 
     Укытучы: Әйе. Шул рәвешле, кулга алынуына сигез ай дигәндә авторга суд була. Алмакаевның ялган күрсәтмәләр бирүе нәтиҗәсендә, И.Салахов 58 статья нигезендә гаепләнеп, ун елга каты режимлы тоткынлыкка һәм төрмә срогын тутырганнан соң биш елга гражданлык хокукларыннан мәхрүм итү хөкеменә тартыла. Шуннан соң да әдипнең өмете бөтенләй сүнми, ышанычы какшамый. Ул Сталинның үзенә мәрхәмәт күрсәтүенә ышана. Тормышның газаплы, иң авыр вакытларында өметне иң кирәкле сыйфат, ди автор. Алда игътибар итеп узганча, өметне ул нәрсә белән янәшә куя?

     Укучы:  Автор өметне иман белән бәйли.      
     Укытучы: Бу турыда әсәрдә әйтеләме?
     Укучы: Иман турында әсәрдә әйтелми. 
     Укытучы: Ни өчен?  
     Укучы:  Әсәр язылган вакытта бу турыда искә алу әле тыелган була. Кешеләрдән яшереп кенә, курка-курка язылган әсәрдә бу турыда сүз алып бару мөмкин дә булмый. 
     Укытучы: Дөрес, без әсәрнең язылу вакытыннан чыгып бәя бирәбез. Мәкаләләрдә исә иманның кешене саклап калу чарасы булуы турында күп тапкырлар кабатлана. Әйдәгез, фикерләрне йомгаклап, нәтиҗә чыгарыйк. Өмет, ышаныч кебек хисләр кешенең яшәешендә нинди урын ала?
     Укучы: Әсәрдән аңлашылганча, кеше күңелендәге өмет, ышаныч кебек хисләр бик зур мәгънәгә ия. Алар аерым сүз булып кына калмый, ә бик зур көчкә ия булулары белән аерылып тора. Әсәрдәге вакыйгалар шуны дәлилли. 

     Укытучы: Әсәр чагыштыруларга бай булуы белән үзенә җәлеп итә. Автор конвойлар, тикшерүчеләр, надзирательләр белән тоткыннарны капма-каршы кую юлы белән чагыштыра. Әсәрнең үзәгенә төрле мәгънәви яссылыкларда яткан төшенчәләрне янәшә, дөресрәге капма-каршы куя, ягъни антитеза алымы ята. Шундый чагыштыруларны карап китик әле. 
     Укучы: Әсәрдә кеше гомерен табигать, елгалар белән чагыштыру алымнары да күзәтелә. “Кеше гомере дә елгалар кебек ага бит. Берәүләрнең гомере Агыйдел төсле тулып ташый. Ул иксез-чиксез дәрьяларга барып чыга-зөбәрҗәт дулкыннарын чайкалдыра. Ә кайбер гомерләр, менә шушы Чагала үзәне төсле акрын гына, чупылт-чупылт итеп кенә ага да иркен киңлеккә чыктым гына дигәндә эзсез югала”. 
     Укытучы: Әлеге өзектә кемнең гомерен чагыштыру аша сурәтли?

     Укучы: Әлеге өзектә язучы үз гомерен саркып, тәшвишләнеп аккан Чагала үзәненә тиңли. Ә кайчандыр ул да тау елгасы сыман таштан ташка сикереп, тавышланып, чәчрәп аккан.
     Укытучы: Укучылар, тактадагы язуга игътибар итик әле. Сәрвәр Әдһәмова әйткән сүзләрнең әлеге өзек белән тәңгәллеге бар. Тагын нинди чагыштыруларны китерергә мөмкин? 
     Укучы: Иректәге тормышта чагылыш тапкан өметләрен дә ул язгы гөрләвекләр өстендәге иртәнге юка бозга тиңли. Баскан саен боз ничек чатнаса, аның өметләре дә атлаган саен чатный, челпәрәмә килеп ватыла бара.                 

     Укытучы: Язгы боз нинди була? 
     Укучы: Язгы боз ялганчы була, өстенә басасың икән, ватыла һәм кеше суга төшеп китәргә мөмкин.                 
     Укытучы: Иректәге тормыш турында без алдагы дәрестә дәвам итәрбез.  Бүген берничә фикерне әйтеп узыйк. Кызганыч ки, яшьлегенең эзләре калган Казан шәһәре Ибраһим Салаховтан йөз чөергәндә, төрмәдә бергә утырып, үзе кебек үк исән кайткан иптәшләре Зәен Шашкин Казахстанның атаклы романчысына әверелә, әсәрләре рус, казах телләрендә дөнья күрергә өлгерә. Николай Исидорович Полотай сатирик шигырьләре белән “Крокодил”ның төп терәгенә әверелә. Калмык шагыйре Сәлҗе Кәләев бик күп шигырьләр җыентыгы һәм проза китаплары бастырып чыгара. Калмык хөкүмәте аңа “халык шагыйре” дигән мактаулы исем бирә, хәтта, әдипнең шигъри хезмәтен югары бәяләп, Улан-Батырга чакырып Монголия хөкүмәте ордены тапшырыла. Бу турыда нинди фикерләр әйтергә мөмкин?  
     Укучы: Бу – бик уйландырырлык мәсьәлә. Монда татар халкының милли йөзе, психологиясе ачыла. Үз милләтенең нахакка рәнҗетелгән баласын да игътибарсыз калдырган хөкүмәт әһелләренә уңай бәя биреп булмый.  
     Укытучы: Иң аянычы да шунда. Миллионлаган гаепсезләр җәзаланып, җан һәм тән газаплары кичергәндә, иректәгеләр Советлар Союзының иң бәхетле ил икәнлегенә чын күңелдән ышанып, Лебедев-Кумачның “Нинди иркен минем туган илем” дигән җырындагы:

               Я другой такой страны не знаю,

               Где так вольно дышит человек...- дигән юлларын җырлыйлар.

     Болар барысы да тоталитар системаның чын асылын аңларга ярдәм итә. Берәүләр совет дәүләтен төзү өчен гомерләрен корбан иткәндә, шул ук илнең “ерткычлар”ы - әзмәвердәй ирләр кешенең рухын имгәтердәй мыскыл итү чараларны уйлап табу белән шөгыльләнәләр һәм шуннан яшәү яме табалар. Аларның михербансыз гамәлләренең нәтиҗәсе тоткыннарның тышкы кыяфәтендә дә чагылыш таба. Шул өзекне укып фикерне ныгытыйк.
     Укучы: “Сигез ай буена бритва күрмәгән сакал-мыек, гәрчә үзем күрмәсәм дә, бер ел мәгарәдә ятып чыккан Әбүгалисинаныкыннан калышырлык түгел иде, мөгаен... Ниһаять, сигез ай дигәндә кырынып, юынып, этешмичә-төртешмичә, сүгенмичә таза урын-җир өстенә утырып чиста эмаль савыттан ашый башладым”. 
     Укытучы: Тоткыннарны шушындый кыяфәткә калдыручы, иң түбән дәрәҗәгә төшерүче конвой башлыклары маймыллар дип көлеп, аларны рәнҗетәләр. Бу турыда да язучы берничә урында искә ала.

     Менә шулай итеп, ил дәвамында барган җинаять, кешелексезлек, залимлык, рәхимсезлек ХХ гасыр тарихына гафу ителмәслек фаҗига булып кереп кала. “Халык дошманнары” ярлыгы тагылган тоткыннарны кешелек дөньясы белемле, киң эрудицияле, ныклы ихтыяр көченә ия булган шәхесләр буларак искә ала. Ибраһим Салахов та шундый корбаннарның, рәнҗетелгәннәрнең берсе. “Колыма хикәяләре” роман-хроникасы да шушы мәшхәрнең үзәгендә кайнаган, автор үзе әйткәнчә, “сынган”, ләкин “сындырылмаган” шәхеснең җан авазы.

     Укучылар, шушы ерткычлыклар кем тарафыннан эшләнде, тагын бер тапкыр искә төшерик.

     Укучы: Бу мәшхшрне оештыручы – Сталин.  
     Укытучы: Әсәрдә ул үзе катнашамы?

     Укучы: Канлы тиран Сталин әсәр герое буларак бирелми. Әсәр дәвамында хаксыз рәвештә җәбер-җафаларга дучар ителгән бәхетсезләр аның исемен өмет белән искә алалар.
     Укытучы: Ул чорның тирән каршылыгы да шунда инде. Шулай да өмет, ышаныч кебек күңел хисләре кешегә яшәргә, фаҗигане җиңәргә ярдәм итә икән. И.Салахов безгә шәхес трагедиясен ачу белән бергә шушы хакыйкатьне дә аңлатып бирә.
IV. Укытучы: Өйдә И.Салаховның иреккә чыккач кичергән фаҗигале язмышы һәм әсәрнең язылу тарихы турында өйрәнеп килергә. “Фаҗигале шәхеснең өмет хисләре” дигән темага инша язарга әзрерләнергә.  
 V. Укытучы: Бүгенге дәрестә без 30 еллардагы шәхес культы чоры турында язылган гыйбратле әсәр аша өмет, ышаныч турында нинди тапкыр, тирән мәгънәле сүзләр белән очраштык. Шул ук вакытта ил белән җитәкчелек итүчеләрнең кешелексезлекләре аша кешелекле, миһербанлы булырга кирәклеген аңладык. Бу турыда әсәрдә язылмаган, без аны ничек аңлыйбыз? 
     Укучы: Кешелеклелек, миһербанлылык турында әсәрдә язылмаса да, әлеге сыйфатларның тормышта иң әһәмиятле икәнлеген беләбез. Әсәрдән чыгып бәя биргәндә, шушы сыйфатлары булмаган кешеләр кыргыйга әверелә, андыйлар ерткычларча кеше язмышы белән уйныйлар. Мондыйларны психологик яктан зәгыйфь дип атап була. Шуңа күрә, кешелекле, миһербанлы булу һәр чор, һәр кеше өчен мөһим булып тора.   
     Укытучы: (Дәрестә актив җавап биргән укучыларга билге куя). Дәрес бетте, чыгарга мөмкин.
